
Meeqqat atuarfiani angajullerni atuartunut meeqqat atuarfiani atuartitsinermut 

tapertaliullugu suliffeqarfimmiisitsilluni aaqqiinermik atortuulersitsinerup 

iluaqutissartaanik, ajoqutissartaanillu naliliisumik nassuiaasiornissamik, 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Aaqqiineq atortuulersinneqassagaluarpat tamanna Namminersorlutik 

Oqartussanut aamma kommuninut aningaasaqarnikkut, allaffissornikkullu 

kingunerisinnaasai nassuiaammi aamma nalilerneqassapput. UKA 2027 

aallartinnginnerani nassuiaat Inatsisartunut agguaanneqassaaq.  

Inatsisartunut ilaasortamit Bo Martinsen, Demokraatineersumit saqqummiunneqartoq 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Karen-Marie Kyed Frederiksen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

UKA2026-mi ulloq 8. oktober siullermeerinerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Meeqqat atuarfiani angajullerni atuartunut meeqqat atuarfiani atuartitsinermut tapertaliullugu 

suliffeqarfimmiisitsilluni aaqqiinermik atortuulersitsinerup iluaqutissartaanik, 

ajoqutissartaanillu naliliisumik nassuiaasiornissamik, Naalakkersuisut peqquneqarnissaat 

siunnersuummi siunnersuuteqartup kissaatigaa. Namminersorlutik Oqartussanut aamma 

kommuninut aningaasaqarnikkut, allaffissornikkullu kingunerisinnaasai nassuiaammi aamma 

nalilerneqassapput. 

 

UKA 2027 aallartinnginnerani nassuiaatip Inatsisartunut agguaanneqarnissaa. 

Siunnersuutip Inatsisartuni siullermeerneqarnera 

Meeqqat atuarfiani angajullerni atuartunut meeqqat atuarfiani atuartitsinermut tapertaliullugu 

suliffeqarfimmiisitsilluni aaqqiinermik atortuulersitsineq pillugu nassuiaasiortoqarnissaanik 

kissaateqartoqarnera siullermeerinninnermi ilalerneqarluarpoq. Kommunit, atuarfiit, 

angajoqqaat inuussutissarsiortullu akuutinneqarnissaasa pingaaruteqassusaa ilaatigut partiinit 

arlalinnit erseqqissarneqarpoq. 

 

Aaqqiinissap sumiiffinnut tulluarsarneqartariaqarnissaa pingaaruteqartoq oqaaseqartunit 

arlalinnit siullermeerinninnerup nalaani naqissuserneqarpoq, taamaalilluni atuartut tamarmik 

nunatsinni sumiluunniit najugaqaraluarunik taamatut periarfissaqarsinnaassallutik. 

Atuutsitsisoqassappallu kommuninut aningaasaqarnikkut allaffissornikkullu qanoq 

kinguneqassanersoq nassuiaasiornermi ilanngullugu sukumiisumik misissorneqartariaqartoq 

partiinit arlalinnit naqissuserneqarpoq. Kommunit aningaasaqarnikkut 

artukkerneqartariaqannginnerat tassuuna innersuussutigineqarpoq, aammalu atuarfinni 

allaffissornikkut suliassat pisariaqanngitsumik amerlisariaqanngitsut. 

 

Partiit tamarmiullutik siunnersuummut ilaliipput, siunnersuullu ataatsimiititaliamut 

suliassanngorlugu Kultureqarnermut, Ilinniartitaanermut, Ilisimatusarnermut 

Ilageeqarnermullu Ataatsimiititaliamut innersuullugu. 

 

Naalakkersuisunut allakkatigut apeqqutit 

Ataatsimiititaliap siunnersuummik suliarinninnissaanut atatillugu Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq apeqqutinut arlalinnut 

akissuteqarnissaanik ataatsimiititaliamit qinnuigineqarpoq. Ataatsimiititaliap apeqquteqaataasa 

aammalu Ilinniartitaanermut, Kultureqarnermut, Timersornermut Ilageeqarnermullu 

Naalakkersuisup akissutaasa assilineri isumaliutissiissummut matumunnga ilanngussatut 

kakkiunneqarput. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutip piviusunngortinneqarnerani aningaasaqarnikkut 

allaffissornikkullu kingunerisassat siunnersuutip tunngavilersuutitaani 

nassuiaatigineqartassasut Inatsisartut suleriaasianni § 33, imm. 1-imi allassimavoq.  

 

Ataatsimiititaliap maluginiarpaa siunnersuutip piviusunngortinneqarnerata aningaasaqarnikkut 

kingunerisassai siunnersuummi taaneqartut piumasaqaatinut naapertuuttut. Pisortanut 

aningaasaqarnikkut kingunerisassai ilinniagartuup ukioq ataatsip sulineranut 500.000 kr-init 

annerussanngitsoq siunnersuuteqartumit naatsorsorneqarpoq. 

 

 



 

30.10.2026 UKA2026/253 

 

3 

____________ 

UKA2026/253 

J.nr.: 01.39.01.03-00319 

J.nr.: 01.25.01/26UKA-LABU-00253 

 

Ataatsimiititaliap siunnersuummut oqaaseqaatai   

9. aamma 10. klassimi nalinginnaasumik atuartunut meeqqat atuarfiini angajullerni atuartut 

inuussutissarsiorneq pillugu klassiinik pilersitsinissamut UKA2026/35-imi 

siunnersuutaareersoq Naalakkersuisut akissuteqaatiminni ilisimatitsissutigisaat 

ataatsimiititaliamit siullertut pingaarnertullu maluginiarneqarpoq. Tassunga atatillugu 

ilisimatitsissutigineqarpoq kommunit oqaloqatiginerini assassornermik pinngorartitsinermillu 

ilinniarnissamik periarfissat pillugit eqqumaffigeqquneqarnikuusut. Taamaattumik 

atuartitsinermut tapertaliullugu inuussutissarsiutinullu suliffeqarfimmiisitsinermut 

samminerusumik nassuiaasiornermi suliat atuartitseriaaseqarnissamik pilersitsinissamut 

periarfissat paasissutissiinermut aamma tapertaasinnaasut Naalakkersuisut nalileraat 

ataatsimiititaliap maluginiarpaa, tamannalu tunngavigalugu siunnersuutip 

akuersissutigineqarnissaa Naalakkersuisut inassutigaat. 

 

Atuartitsinermik kajumissaataanerusumik suliassanullu samminerusumik pilersitsinissaq 

siunertaralugu nassuiaasiortoqarnissaanik siunnersuuteqartup kissaataa ataatsimiititaliap 

tapersersorpaa. Taamaattorli tamatuma peqatigisaanik ataatsimiititaliamit 

oqaatigineqarsinnaavoq Naalakkersuisut atuarfik pillugu Inatsisartut inatsisaata 

allanngortinneqarnissaanik siunnersuummik UKA2026/35 aqqutigalugu 

saqqummiussereermata, tassani ilaatinneqarluni inuussutissarsiorneq pillugu klassinik 

inuussutissasiornermut sammisumik ingerlataqarnissamik kommunit neqerooruteqarnissaannut 

periarfissaq. Pineqarput aaqqissuussinerit atuartut suliassanut samminerusumik atuarnissaannut 

aammalu inuussutissarsiortut suliffeqarfiillu qaninnerusumik suleqatigineqarnissaannut 

periarfissiinissamik siunertaqartut. 

Ataatsimiititaliap inassuteqaatai  

 

• Siunnersuut itigartinneqassasoq ataatsimiititaliamit isumaqatigiittumit 

inassutigineqarpoq.  



 

30.10.2026 UKA2026/253 

 

5 

____________ 

UKA2026/253 

J.nr.: 01.39.01.03-00319 

J.nr.: 01.25.01/26UKA-LABU-00253 

 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

 

 

 

Nivi Heilmann Efraimsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Karen-Marie Kyed 

Frederiksen 

 

 

 

 

 

 

 

Nivi Rosing 

 

 

 

 

 

 

 

 

 


